
Salm 15
Sut mae Duw am i ni fyw? 

1 ARGLWYDD, pwy sy'n cael aros yn dy babell di? Pwy sy'n cael byw ar dy fynydd cysegredig? 
2 Y sawl sy'n byw bywyd di-fai, yn gwneud beth sy'n iawn, ac yn dweud y gwir bob amser. 

3 Dydy e ddim yn defnyddio'i dafod i wneud drwg, i wneud niwed i neb, na gwneud hwyl ar ben pobl eraill. 4 Mae'n ffieiddio'r rhai mae Duw'n eu gwrthod, ond yn anrhydeddu'r rhai sy'n parchu'r ARGLWYDD. Mae'n cadw ei air hyd yn oed pan mae hynny'n gostus iddo. 

5 Dydy e ddim yn ceisio gwneud elw wrth fenthyg arian, na derbyn breib i gondemnio'r dieuog. 

Fydd yr un sy'n byw felly byth yn cael ei ysgwyd.
......................

Cwestiwn ac ateb sydd yn y Salm hon. Dyma’r cwestiwn: ARGLWYDD, pwy sy'n cael aros yn dy babell di? Pwy sy'n cael byw ar dy fynydd cysegredig? 

Pam pabell? Yn  llyfr Exodus  yn yr Hen Destament cawn hanes yr Israeliaid, sef pobl sbesial Duw, yn cael gorchymyn i adeiladu Tabernacl neu babell fawr. Pam? 

Dw i eisiau iddyn nhw godi lle sbesial i mi gael byw yn eu canol nhw. (Exodus 25:8)
Enw arall ar y Tabernacl oedd Pabell Presenoldeb Duw. Roedd y Babell yn arwydd gweledol bod Duw ynghanol ei bobl. Mae hanes adeiladu’r Babell i’w gael yn llyfr Exodus (penodau 36 i 40). 
Roedd yna nifer fawr o reolau yn ymwneud â’r Tabernacl, ond y rheol bwysicaf oedd nad oedd neb ond y Prif Offeiriad yn cael agosáu at bresenoldeb Duw. Roedd presenoldeb Duw yn y Lle Mwyaf Sanctaidd sydd tu ôl i'r llen (Lefiticus 16:12), a dim ond unwaith y flwyddyn, wedi seremoni arbennig, y cai’r Prif Offeiriad fynd i mewn i bresenoldeb yr Arglwydd yn y Lle Mwyaf Sanctaidd sydd tu ôl i'r llen........er mwyn i bethau'n cael eu gwneud yn iawn rhwng pobl Israel a Duw, a byddan nhw'n cael eu glanhau o'u holl bechodau.” (Lefiticus 16:34)

Ffordd arall o ofyn cwestiwn Dafydd felly ydy, Pwy sy’n cael aros yn dy bresenoldeb di, y Duw arbennig! Pwy sydd am gael y fraint o gael bod yn dy gwmni di, yr unig wir Dduw?

Pam mynydd cysegredig? Mae rhai arbenigwyr ar y Beibl yn dweud fod yr ateb yn yr Hen Destament. Derbyniodd Moses y Deg Gorchymyn gan Dduw ar Fynydd Sinai. Yn Exodus 3:1 mae’n dweud bod Moses wedi mynd at fynydd Duw, sef Mynydd Sinai. Ond mae’n fwy tebygol bod y cyfeiriad at Fynydd Cysegredig yn sôn am Fynydd Seion lle roedd Jerwsalem, sef  y lle roedd Dafydd wedi symud y Arch y Cyfamod, a lle byddai Solomon yn adeiladu’r deml . (Darllena’r esboniad ar Salm 24 am fwy o wybodaeth).
Yr un yw’r cwestiwn felly – pwy sy’n cael cymdeithas â Duw, pwy sy’n cael dod yn agos ato? Os darlleni di’r hanes am Babell Presenoldeb Duw fe weli di mai bron neb yw’r ateb i’r cwestiwn! Roedd rhaid ymolchi, ac aberthu, a pharatoi a pherfformio seremonïau, ac wedi hynny dim ond y Prif Offeiriad oedd yn cael mynediad at bresenoldeb Duw. 

Pam ei bod hi mor anodd i fynd at Dduw? Am fod pobl yn bechaduriaid, am fod pobl yn ddrwg o’i cymharu â Duw. Dim ond y pur a’r glân sy’n cael mynediad at Dduw. Dyma ddisgrifiad Dafydd o’r person hwnnw, 
Y sawl sy'n byw bywyd di-fai, yn gwneud beth sy'n iawn, ac yn dweud y gwir bob amser. Dydy e ddim yn defnyddio'i dafod i wneud drwg, i wneud niwed i neb, na gwneud hwyl ar ben pobl eraill. Mae'n ffieiddio'r rhai mae Duw'n eu gwrthod, ond yn anrhydeddu'r rhai sy'n parchu'r ARGLWYDD. Mae'n cadw ei air hyd yn oed pan mae hynny'n gostus iddo. Dydy e ddim yn ceisio gwneud elw wrth fenthyg arian, na derbyn breib i gondemnio'r dieuog. Fydd yr un sy'n byw felly byth yn cael ei ysgwyd.
Os wyt ti wedi dweud un gair o gelwydd yn dy fywyd chei di ddim mynediad i bresenoldeb Duw (adn.2). Os wyt ti wedi gwneud sbort am ben rhywun arall chei di ddim mynediad i bresenoldeb Duw (adn.3)

Mae’n rhaid i ni ystyried natur Duw – mae’n falans o gariad perffaith a chyfiawnder perffaith. Mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol. (Ioan 3:16) 

Ond fe fydd Duw yn barnu, bydd rhaid iddyn nhw wynebu Duw, yr un sy'n mynd i farnu pawb sy'n fyw a phawb sydd wedi marw. (1 Pedr 4:5)

Mae’r ateb i gwestiwn Dafydd yn eithaf brawychus ar un olwg felly! Ond paid â digalonni, cysgod sy yn y Salm hon o’r Arglwydd Iesu Grist. Fe wnaeth Iesu fyw bywyd perffaith.  Darlun gwan o Iesu sydd yn adnodau 2 i 5. 
Pan fu farw Iesu ar y groes, Dyna'n union pryd wnaeth y llen oedd yn hongian yn y deml rwygo yn ei hanner o'r top i'r gwaelod.
(Mathew 27:51)
Yng nghyfnod yr Hen Destament roedd presenoldeb yr Arglwydd yn y Lle Mwyaf Sanctaidd sydd tu ôl i'r llen. Dim ond y Prif Offeiriad oedd yn cael mynediad unwaith y flwyddyn. Ond newidiodd popeth oherwydd croes Iesu Grist. Rhwygwyd y llen, a rhoddwyd  y fraint i bawb sy’n dymuno gwneud hynny i droi at Dduw a chael derbyniad  drwy ffydd yn Iesu Grist. Mae ganddon ni i gyd gyfle i fwynhau perthynas iawn â Duw.

